
   Ах, ку кăçалхи çанталăка! Хĕл ларчĕ-и е кĕркунне хăйĕн вăхăтне малалла тăсать-и? Юр çусан пăртак выртма тă ĕлкĕреймест — ирĕлме тапратать. Ара, ав мĕнле ăшă. Хăш чух çумăр та йăслама тапратать. Халĕ те ак... Ай!

Урамра юр хыракан Мавра кăшкăрсах ячĕ: ури темĕнле лакăма лекрĕ те хĕрарăм, тытăнса тăраймасăр, çĕре йăванчĕ. Тăма тесе аллисем-пе тĕревленчĕ, анчах урисем татах аялалла путрĕç. Хăямат япали! Хайхи канава лекрĕ иккен. Юр хупланă та - курăнмасть...

Канавран аран-аран тапаланса тухрĕ карчăк. Хăй йăлт пылчăкланса пĕтнĕ: тăм лайăххăн шăнма ĕлкĕреймен иккен. Вараланнă тум тирне юрпа сăтăра-сăтăра тасатнă май Мавра сасăпах мăкăртатрĕ:

— Вăт ырлăх сана, ват супнă! Газ ырлăхĕ. Атту хăçантанпа кĕтсе, ĕмĕтленсе пурăнатăн ăна. Çуркунне темле пулĕ-ха тата. Шыв канав тăрăх урама çурса кайĕ те... Эх, хăйне илсе килесчĕ халь кунта, çав карма çăвар депутата!

Хĕрарăм суйлав умĕнхи вăхăта аса илчĕ. Депутат пуласшăн çунаканни яла килнĕччĕ ун чухне. Çамрăкскер, темĕнле ферма... Э-э, çук, фирмăра ĕçлетĕп тет... Пуянскер ĕнтĕ. Чĕлхи яка: явăнать те явăнать, юхтарать те юхтарать пĕр вĕçĕмсĕр. Мĕн кăна туса пама шантармарĕ-ши! Кăçал яла газ кĕртеççĕ, авă, канавне чавма пуçланă... Чăнах та, чавса пĕтерчĕç. Анчах суйлав иртрĕ те - ĕç чарăнчĕ. Никама та кирлĕ мар. Канавĕ вара ишĕлет...

Депутатне телевизорпа курнăччĕ карчăк. Темĕн пысăкăш залра канлĕн сарăлса ларать. Кăмăллăн кулать...

Мавра ассăн сывласа ячĕ.

  